Teny mitondra fanantenana ...

Ho avy indray Jesosy

Nisy lehilahy iray niomana handeha dia lavitra. Ny hariva nialoha ny hiaingany, dia nanatona ny zanany lahy tao am-pandriany izy ary nampahatsiahy azy fa tsy ho eo izy ny ampitso maraina. Somary nanahy ilay zazalahy ka nanontany azy hoe: “Hono ho’aho ry Dada, ahoana no hahafantarako fa efa hiverina ianao?” Nieritreritra vetivety ny rainy ary namaly hoe: “Rehefa hitanao fa mihintsana ny ravin-kazo dia ho fantatrao fa efa ho avy aho.”
Taorian’izay, isa-maraina, raha vao nifoha ity zazalahy ity, ny zavatra voalohany nataony rehefa nivoaka ny trano izy dia ny nijery ireo hazo. Indray fararano, nitsoka mafy ny rivotra nandritra ny alina, ary nony maraina dia hitan’ilay zazalahy fa rakotra ravin-kazo ny tany. Nientanentana izy ka niazakazaka teo afovoan’ireo ravin-kazo izy sady nihiakiaka hoe: “Ho avy i Dada! Ho avy i Dada!”
Fotoana fohy talohan’ny nandaozany izao tontolo izao dia nankahery ny mpianany i Jesosy nanao hoe: “raha handeha hamboatra fitoerana ho anareo Aho, dia ho avy indray ka  handray anareo ho any amiko.”
 Jaona 14:3 Nandritra ny 2000 taona no efa nihazonan’ny kristiana izany fanantenana izany. 
Rahoviana no hiverina i Jesosy?

Tahaka ilay zazalahy tao amin’ilay tantara dia maro ireo kristiana izay manontany tena hoe rahoviana i Jesosy no hiverina. Nisy ireo izay nihevitra fa hiverina izy tamin’ny nidirantsika tamin’ITY taonaarivo vaovao ity Jesosy. Kanefa iaraha-mahalala fa tsy niverina tamin’ny taona 2000 Izy! Betsaka ireo manome daty samihafa 21 Mai 2011; 21 Des 2012. I Jesosy mihitsy no niteny fa tsy misy mahalala ny andro na ny ora hiaviany afa-tsy ny Andriamanitra irery ihany.
 « Fa ny amin'izany andro sy ora izany dia tsy misy mahalala, na dia ny anjelin'ny lanitra aza, [ary na ny Zanaka aza,] afa-tsy ny Ray ihany. » (Matio 24:36)Kanefa nanome antsika famantarana farany Izy, izay manambara fa antomotra ny fiaviany. Ny iray amin’izany dia ny hoe: “hotorina amin’izao tontoloizao ity filazantsaran’ny fanjakana ity ho vavolombelona amin’ny firenena rehetra, dia vao ho tonga ny farany.”
Mat 24:14
Mazava loatra fa amin’ny maha-olombelona tsotra antsika dia tsy ho afaka hamantatra isika hoe rahoviana ny olona rehetra eto ambonin’ny tany no handre avokoa ny vaovao mahafaly mikasika an’i Jesosy sy ny fiainana izay atolony ireo izay mino Azy. Fa ny zavatra azo antoka dia izao: mora sy haingana lavitra noho ny taloha ny fipariahan’ny hafatra amin’ny olon-drehetra, amin’ny alàlan’ny fahitalavitra, ny onjam-peo, ny boky, ny gazety boky sy ny gazety, ary vao haingana dia amin’ny alàlan’ny Internet sy ny tamba-jotram-pifandraisana maneran-tany WWW! Raha ny toe-java-misy no jerena dia ho afaka handre ny vaovao mahafaly izao tontolo izao na dia ao anatin’ny indray alina monja aza!
Ny Baiboly dia manambara mazava amintsika ihany koa fa mialoha  ny hiavian’i Jesosy dia hiroborobo ny fironan’izao tontolo izao mankamin’ny fanompoan-tsampy sy ny fiantsoana avelo.
 « Fa fanahin'ny demonia ireo ka manao famantarana sady mankany amin'ny mpanjaka amin'izao tontolo izao, mba hanangona ary ho amin'ny adin'ilay andro lehiben'Andriamanitra Tsitoha. » (Apokalypsy 16:14) « ny fihavin'ilehiny dia araka ny fiàsan'i Satana amin'ny hery sy ny famantarana sy ny fahagagana mandainga rehetra » (2 Tesaloniana 2:9) Hitantsika tokoa fa mirongatra ny fombam-pivavahana “New Age” sy fomba hafa izay milaza fa ahafahana mifandray amin’ny maty. Izany koa dia famantarana fa akaiky ny fiavian’i Jesosy. « (Indro, avy toy ny mpangalatra Aho. Sambatra izay miambina* ka miaro ny fitafiany, fandrao mandeha mitanjaka izy, » (Apokalypsy 16:15)
Hanao ahoana ny fiverenany?

Hanao ahoana ny fiverenan’i Jesosy? Izy mihitsy no nanambara fa ho avy eny amin’ny rahona, hodidinin’ireo anjeliny.
 « Fa ny tenan'ny Tompo no hidina avy any an-danitra amin'ny fiantsoana sy ny feon'ny arikanjely ary ny trompetran'Andriamanitra, ka izay maty ao amin i Kristy no hitsangana aloha; » (1 Tesaloniana 4:16)

« ary rehefa afaka izany, dia isika izay velona ka mbola mitoetra no hakarina hiaraka aminy ho eny amin'ny rahona hitsena ny Tompo any amin'ny habakabaka; dia ho any amin'ny Tompo mandrakariva isika. » (1 Tesaloniana 4:17) Rehefa nandao ity tany ity ka niakatra tany an-danitra i Jesosy, dia nisy anjely anankiroa nanambara tamin’ireo mpianatra fa tahaka izay fomba nandehanany ihany no fomba hiverenany.
 « izay nanao hoe: Ry lehilahy Galiliana, nahoana no mijanona eto mijery ny lanitra ianareo? iny Jesosy Izay nampiakarina niala taminareo ho any an-danitra iny dia mbola ho avy tahaka ny nahitanareo Azy niakatra ho any an-danitra. » (Asan'ny Apostoly 1:11)

Toy izany koa, ao amin’ny bokin’ny Apokalypsy, dia izao no nosoratan’i Jaona: “Indro Izy avy amin’ny rahona; ary ny maso rehetra hahita Azy.”
Ap 1:7
Zava-dehibe ny mahalala ny fomba hiverenan’i Jesosy satria nampitandrina antsika Izy na amin’ny hisian’ireo mpisandoka amin’ny toerana samihafa: “Koa raha misy manao aminareo hoe: Indro atỳ Kristy, na: Indro, arỳ; aza mino ianareo... raha misy manao aminareo hoe: Indro, any an’efitra Izy, aza mankany ianareo; indro, ao amin’ny efi-trano Izy, aza mino. Fa tahaka  ny helatra avy any atsinanana ka hita hatrany andrefana, dia ho tahaka izany ny fiavian’ny Zanak’olona.”
 Matio 24:23, 26, 27
Ny fiverenan’i Jesosy dia tsy any amin’ny mangingina. Tsy vitan’ny hoe hanenika ny lanitra manontolo ny fiaviany, fa harahin’ny feon-trompetra ihany koa, izay hahery sy ho kanto tsy misy toy izany. Amin’izay fotoana izay, ireo rehetra izay maty ka nino an’i Jesosy dia ho velona indray.
 1 Tesaloniana 4:16; 1 Korintiana 15:52
Raha fintinina dia ireto no hamantarana ny fiverenan’i Jesosy: ho avy eny amin’ny rahona Izy; hanakoako eran’ny lanitra ny feon-trompetra; ireo izay nino an’Andriamanitra, nandritra ny vanim-potoana samihafa teo amin’ny Tantara, dia hitsangana amin’ny maty. Ny fanambarana rehetra momba ny “fiverenan’ny Mesia” izay tsy mifanaraka amin’ireo famantarana ireo dia tsy izy avokoa.
Fanantenana

Zava-dehibe ve ny mahafantatra fa hiverina i Jesosy? Eny tokoa! Moa itambesaran’ny fanaintainana, ny fahoriana, ny aretina sy ny fahafatesana ve ianao? Mampanantena anao Andriamanitra fa any amin’ilay fonenana vaovao izay omanin’i Jesosy dia “tsy hisy fahafatesana intsony, sady tsy hisy alahelo, na fitarainana, na fanaintainana; fa efa lasa ny zavatra taloha.”
 Ap 21:4
Rehefa ho avy i Jesosy dia hitsangana amin’ny maty ireo namanao sy olon-tianao rehetra izay efa nodimandry ka nino an’Andriamanitra. Hiaraka amin’ireo mpino izay mbola velona izy ireo ka “ho any amin’ny Tompo mandrakariva”
 izy ireo. Tsy mahagaga raha manasa antsika ny Baiboly manao hoe: “koa dia mifampionòna ianareo amin’izany teny izany.”
 « Fa izay rehetra voasoratra fahiny dia nosoratana ho fianarantsika hananantsika ny fanantenana amin'ny faharetana sy ny fiononana avy amin'ny Soratra Masina. » (Romana 15:4)
Irinao ve ny ho vonona hitsena an’i Jesosy rehefa ho avy izy? Ny hany ilainao dia ny manokatra ny fonao, ary azonao atao izany ankehitriny!

*
*
*

INONA NO FIOMANANA TOKONY HATAO?

Hoy Jesosy indray andro: “Tsy izay manao amiko hoe ‘Tompoko, Tompoko’ no hiditra ny fanjakan’ny lanitra.” Inona ary no tokony hataontsika mba hiomanantsika ho amin’ny fiverenan’i Jesosy?

Voalohany indrindra dia ilaintsika ny miaiky izay rehetra mety eo amin’ny fiainantsika, ary manitsy azy ireny. « Ary izay rehetra manana izany fanantenana miorina aminy izany dia manadio ny tenany mba hadio tahaka Azy. » (1 Jaona 3:3) Raha nanao ratsy taman’olona isika dia tokony hanonitra izany. Na dia tsy mitaky amintsika ny handresentsika ny fahazaran-dratsintsika rehetra aza Andriamanitra vao handray antsika, dia iriny ny hanekentsika ny maha-ratsy azy ireny sy ny handraisantsika fanapahan-kevitra hiala amin’izy ireny. Izany no antsoin’ny Baiboly hoe “fibebahana” sy “fiaiken-keloka”. « Raha miaiky ny fahotantsika isika, dia mahatoky sy marina Izy ka mamela ny fahotantsika sy manadio antsika ho afaka amin'ny tsi-fahamarinana rehetra. » (1 Jaona 1:9)
Avy eo dia raisintsika ny fahafatesan’i Jesosy teo amin’ny hazo fijaliana ho antsika, ary angatahintsika Izy mba hamela ny fahotantsika. «  Kristy maty noho ny fahotantsika araka ny Soratra Masina, » (1 Korintiana 15:3). Jaona 3:16 “tsy ho very izay rehetra mino Azy.”
Rehefa vita izany dia fitahiana roa sosona no omen’Andriamanitra antsika: mamela ny fahotantsika Izy, ary koa manova ny fontsika sy ny fanahintsika, mba hankahalantsika ny ratsy izay nofikirintsika sy hifikirantsika amin’ny tsara izay notsinontsinoavintsika taloha. Izany no antsoin’ny kristiana amin’ny teny mahazatra hoe “fahateraham-baovao”.

« Fa efa miseho ny fahasoavan'Andriamanitra, izay famonjena ny olona rehetra, » (Titosy 2:11)

« mampianatra antsika handà izay toe-panahy tsy araka an'Andriamanitra sy ny filan'izao tontolo izao ary ho velona amin'ny onony sy ny marina ary ny toe-panahy araka an'Andriamanitra amin'izao fiainana ankehitriny izao, » (Titosy 2:12)

« miandry ny fanantenana mahafinaritra sy ny fisehoan'ny voninahitr'Andriamanitra lehibe sady Mpamonjy antsika, dia Jesosy Kristy*, » (Titosy 2:13)

Aorian’ireo dingana ireo dia vonona tanteraka hitsena an’i Jesosy isika! 
*
*
*

Efa noheverinao ve fa mety hanova tokoa ny fiainana ny fandinihana ny Baiboly isan’andro? Mety hahitanao fahasambarana sy fiadanam-po ary fahombiazana kokoa ny fanaovanao izany.

Nahoana moa raha andramana?

Hahafahanao manaraka maimaim-poana fianarana Baiboly, na hahazoanao lisitr’ireo tolotra hafa dia antsoy ny:

454 7467/ 467 03292 na manorata amin’ny:

La Voix de l’Espérance, BP 18, Rose Hill

Email: voixde.lesperance@yahoo.com
Adiresy hafa:

Anarana:_____________________________ Tel.:_____________________________

*
*
*

Maniry hisoratra anarana amin’ny fianarana Baiboly amin’ny alalan’ny taratasy ifandefasana aho:

Anarana sy Fanampiny: .................................................................................................................

Adiresy: .................................................................................................................

Tel.: .................................................................................................................

Mailaka: .................................................................................................................

Ity tapakila ity dia alefaso amin’ity adiresy manaraka ity:

La Voix de l’Espérance, BP 18, Rose Hill

Na amin’ny:

Mailaka: voixde.lesperance@yahoo.com
*
*
*

Fanilon'ny tongotro Sy fanazavana ny lalako ny teninao.

Salamo 119:105

*
*
*

